
Bar Staff Description

- coro  B1contains two sets of vocal parts with lyrics Emicat meridies (for St Scholastica)
and Veni Sancte Spiritus (for Pentecost), respectively.

Lyrics

Emicat meridies,
et beata requies
Virgini Scholasticae.

Intrat in cubicula,
Sponsi petit oscula,
guem amavit unice.

Quantis cum gemitibus,
cordis et ardoribus
haec dilectum quaesiit.

Movit coelos lachrymis,
imbribusque plurimis
pectus fratris molliit.

O grata colloquia,
cum coelorum gaudia
Benedictus explicat!

Ardent desideria,
mentis et suspiria,
virgo, Sponsus excitat.

Veni formosissima,
Sponsa dilectissima,
veni, coronaberis.
Dormies in liliis,
afflues deliciis,

et inebriaberis.

O Columba Virginum,
quae de ripis fluminum
adis aulam gloriae.

Trahe nos odoribus,
pasce et uberibus
immortalis gratiae.

Amen.

Veni, Sancte Spiritus,
et emitte coelitus
lucis tuae radium.

Veni, Pater pauperum,
veni, dator munerum,
veni, lumen cordium.

Consolator optime,
dulcis hospes animae,
dulce refrigerium.

In labore requies,
in aestu temperies
in fletu solatium.

O lux beatissima,
reple cordis intima
tuorum fidelium.

Sine tuo numine,
nihil est in homine,
nihil est innoxium.

Lava quod est sordidum,
riga quod est aridum,
sana quod est saucium.

Flecte quod est rigidum,
fove quod est frigidum,
rege quod est devium.

Da tuis fidelibus,
in te confidentibus,
sacrum septenarium.

Da virtutis meritum,
da salutis exitum,
da perenne gaudium.

Amen, alleluia.

